
საქართველო მოსაპირკეთებელი ქვების მარაგით და მრავალფეროვნებით ერთ-ერთი 

უმდიდრესი ქვეყანაა მსოფლიოში. ეს ქვები გამოიყენებოდა საკულტო და საერო ნაგებობების 

მოსაპირკეთებლად წარსულში და გამოიყენება ახლაც მონუმენტური ობიექტების 

მშენებლობაში. 

გასული საუკუნეების ხუროთმოძღვრული ძეგლები, განსაკუთრებით საეკლესიო ნაგებობები 

მრავლადაა წარმოდგენილი საქართველოს სხვადასხვა კუთხეში. მათი დიდი ნაწილი დღეს 

ძლიერ არის დაზიანებული და აღდგენას საჭიროებს, ძველი არქიტექტურული ნაგებობების 

რესტავრაციის დროს დიდი მნიშვნელობა აქვს სამშენებლო მასალების, განსაკუთრებით 

მოსაპირკეთებელი ქვის შერჩევას. იგი ზუსტად უნდა შეესაბამებოდეს იმ ქვას, რომლითაც 

მოპირკეთებული იყო ძეგლი, რომ არ დაირღვეს მისი ავთენტიკურობა. 

სამხრეთ-აღმოსავლეთ საქართველოში არქიტექტურული ძეგლების საშენ მასალად, კერძოდ 

მოსაპირკეთებლად სხვადასხვა შედგენილობის და წარმომავლობის ქანებია გამოყენებული, 

უპირატესად კი მაგმური (ინტრუზიული და ეფუზიური) და ვულკანოგენური 

(პიროკლასტური) ქანები. ასაგები საკულტო შენობის ადგილს წარსულში ხშირად საშენი ქვის 

კარიერის მახლობლად შეარჩევდნენ. ამის მაგალითია ბოლნისის სიონი (V-საუკუნის 

ბაზილიკა), ქვემო ბოლნისის სამეკლესიანი ბაზილიკა (V-VI სს.) და წუღრუღაშენის 

გუმბათოვანი ტაძარი (XIII ს.) რომლებიც მდებარეობენ ქ. ბოლნისსა და სოფ. ქვემო ბოლნისს 

შორის ერთმანეთისაგან 2-2.5 კმ-ის დაშორებით. 

ფართობი, რომელზეც განლაგებულია აღნიშნული ძეგლები აგებულია ზედაცარცული 

ვულკანოგენური წყებებით და მეოთხეული ნალექებით. ყველაზე დიდი გავრცელებით 

სარგებლობს ზედატურონ-ქვედასანტონური მაშავერის წყება. მისი ქვედა ნაწილის 

აგებულებაში მონაწილეობას იღებენ შრეებრივი ანდეზიტ-დაციტური ლაპილური და 

წვრილნატეხოვანი ლითო-კრისტალო-ვიტროკლასტური და კრისტალო-ვიტროკლასტური 

ტუფები და ბრექჩიული ანდეზიტური განფენები. ზედა ნაწილი ძირითადად წარმოდგენილია 

ლითო-ვიტროკლასტური და ვიტრო-კრისტალოკლასტური შრეებრივი მჟავე ტუფებით, 

ტუფოგრაველიტებით, ტუფოქვიშაქვებით და ტუფოარგილიტებით. შედარებით ნაკლებათ 

გავრცელებულ ქვედა სანტონურ გასანდამის წყებას წარმოადგენს ლავური ბრექჩიები, 

იგნიმბრიტები და ფერფლის ტუფები. ვულკანოგენური ნალექები გაკვეთილია სხვადასხვა 

შედგენილობის ინტრუზიული და სუბვულკანური სხეულებით. 

კვლევითი სამუშაოს დროს მოხდა აღნიშნული ხუროთმოძღვრული ძეგლებიდან ნიმუშების 

აღება, მათი მიკროსკოპიული და ქიმიური შესწავლა და მათ სარესტავრაციოდ ანალოგური 

მასალის შერჩევა ბუნებრივი გაშიშვლებებიდან. 


